
ARHOLIAD AELODAETH SYLFAENOL
1 Ebrill 2017
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl yn Y Wawr
Darn 2 – addasiad o erthygl ar wefan golwg360
Rhaid dilyn unrhyw gyfarwyddiadau sydd ar y papur.
Mae 4 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

Darn 1

Mae’n bur debyg na fyddai’r Wladfa ym Mhatagonia wedi cael ei sefydlu yn 1865 oni bai am haelioni ariannol un Gymraes, sef Anne Lloyd, gwraig Michael D Jones.  Cyfrannodd Anne dros £2,000 i dalu am long y Mimosa, a thalodd dreuliau nifer o’r ymfudwyr tlawd hefyd.  Ond fel ei gŵr, aros yng Nghymru wnaeth Anne, heb fentro ei bywyd ar y paith.  Pwy, felly, oedd y merched a aeth i Batagonia, yn ddall neu’n ddewr, yn y gobaith o ddarganfod bywyd gwell i’w teuluoedd?

O’r rhestrau sydd ar gael credir bod oddeutu 40 o ferched dros 18 oed ar fwrdd y Mimosa.  Yn eu mysg roedd Elisabeth Hughes o Lanuwchllyn, a hwyliodd gyda’i gŵr a’u pedwar plentyn.  O fewn tri mis roedd dau o’r plant wedi marw, ac ymhen blwyddyn roedd ei gŵr yntau wedi marw ar ôl croesi’r paith mewn niwl a glaw yn tywys defaid. 

Nid eithriad yw’r hanes hwn; roedd y merched o Gymru yn wynebu anhwylderau difrifol a phrofedigaethau yn ddyddiol.  Mae gwrhydri’r arweinwyr gwrywaidd wedi cael sylw haeddiannol ar hyd y blynyddoedd, ond ni ddylem anghofio dewrder tawel y mamau a fu’n llafurio ac yn aberthu cymaint hefyd.  Ers y blynyddoedd cynnar, canmolwyd y croeso a gâi ymfudwyr newydd ar yr aelwydydd Cymreig.  Ganrif a hanner yn ddiweddarach, mae nifer o bobl ifanc o Gymru sy’n dod ar eu gwyliau i’r Wladfa wedi profi caredigrwydd disgynyddion y merched cyntaf hynny a adawodd wlad eu mebyd gan wynebu caledi na allwn ni ei amgyffred.

Darn 2
Mae Cyngor Sir Ynys Môn wedi “ymrwymo i wella” yn dilyn adroddiad beirniadol am y gwasanaethau plant sydd ar gael yn y sir.

Mae Arolygiaeth Gofal a Gwasanaethau Cymdeithasol Cymru (AGGCC) yn galw am lunio cynllun gweithredu a gwella ansawdd yr ymarfer, yn ogystal â gwella gwaith amlasiantaeth a gwasanaethau ataliol yr awdurdod lleol.

Cynhaliwyd yr arolygiad mewn “cyfnod o newid sylweddol” i Gyngor Môn wrth iddyn nhw weithredu Deddf Gwasanaethau Cymdeithasol a Llesiant (Cymru) 2014.

Mae’r adroddiad wedi canmol rhai agweddau ar y gwasanaeth, ond nodwyd bod “sylw annigonol” wedi’i roi i wella arferion yn y gwasanaethau plant yn ystod y blynyddoedd diwethaf.

Yn ôl yr adroddiad, “Er nad oedd gwasanaethau cymorth a threfniadau atal wedi’u datblygu’n ddigonol, gwelwyd bod yr awdurdod lleol yn ymateb lle’r oedd arwyddion brys bod plentyn mewn perygl”.

Mae’r Arolygiaeth yn galw ar y cyngor i lunio cynllun gwella o fewn 20 diwrnod a bydd monitro ar waith drwy gydol 2017/18 gyda’r posibilrwydd o gynnal ail adolygiad o fewn blwyddyn neu ddeunaw mis.

Mewn ymateb, cadarnhaodd Cyngor Sir Ynys Môn y byddan nhw’n cydweithredu’n llawn, gan ddweud eu bod eisoes wedi paratoi Cynllun Gwella Gwasanaeth, a fydd yn dechrau cael effaith yn ystod y misoedd nesaf. 

Dywedodd sylwebydd ar ran y cyngor, “Mae pob aelod o staff y Gwasanaethau Plant wedi ymrwymo i wella bywydau’r plant a’r teuluoedd maen nhw’n gweithio gyda nhw, ac rydyn ni eisoes wedi cymryd camau positif i ymateb i ganfyddiadau allweddol yr adroddiad hwn, gan gynnwys buddsoddiad ychwanegol”.

